
Contigo Navarra-Zurekin Nafarroa talde parlamentarioari atxikitako foru parlamentari Miguel Garrido Sola jaunak, Parlamentuko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatu eta bozkatzeko, eta eskatzen du mozioaren jarraipena egin dadila Ekonomia eta Ogasuneko Batzordean:
Zioen azalpena
Proposamen honen xedea da amaiera ematea bankuek hipoteka-arriskuaren kudeaketa familien gain uztearen jokabide ez-zilegiari. Arriskua besterentze hori posible da hipoteka-araubide kaskarrak ahalbidetzen duelako etxebizitzak erosteko kredituak merkaturatzean tasa aldakorreko hipotekak nagusi izatea tasa finkoko hipoteken aldean. Horrek guztiak kostu eta finantza-ezegonkortasun handiagoak dakarzkie familiei, eta eragiten du moneta-politika murriztaileek eragin kaltegarriagoa izatea espainiar familientzat aldi inflazionistetan, orain pairatu berri dugunaren gisakoetan. Ondorio negatiboak kreditu-erakundeetara ere hedatzen dira, politika horrekin izen ona galtzen baitute, eta beren berandutze-tasak areagotu baitaitezke.
Errealitate hori agerikoa da inguruabar honetan: Estatuko hipoteka-merkatuan interes-tasa aldakorreko hipotekak dira nagusi, Europako beste ekonomia handi batzuetan ez bezala. 2015era arte, hipoteka-kontratuen % 90 tasa aldakorrarekin eratzen ziren; zifra hori nabarmen handiagoa da Alemaniakoarekin (% 20) eta Frantziakoarekin (% 30) alderatuta, esaterako. Azken urteotan, tasa finkoko eta mistoko hipoteka-kredituen kontratazioa protagonismoa hartuz joan da, 2022an % 70 ingurukoa izateraino; baina, orduz geroztik, behera egin du berriz gaur egungo % 60ra arte, eta Euriborrak datozen hiletan pixkanaka behera eginen duela aurreikusten denez, ziurrenik tasa aldakorreko hipotekak izanen dira nagusi berriz ere.
Azken urteotan hipoteka berrien fluxuan tasa finkokoek gora egin badute ere, Espainiako Bankuak eta Espainiako Hipoteka Elkarteak emandako datuek agerian utzi dute ezen, 2022ko ekainean, Europako Banku Zentrala interes-tasak igotzen hasi baino lehen, hipoteka-kredituetako guztizko saldo biziaren 626.680 milioi euroetatik (BPGren % 50), % 70 baino gehiago interes-tasa aldakor bati lotuta zegoela. Horrek egoera anomalo eta zaurgarrian uzten du Espainia moneta-politika murriztailea ekartzen ahal duen edozein prozesu inflazionista orokorturen aurrean; horrelakoa izan zen, adibidez, EBZk 2022aren bigarren erditik aurrera ezarritakoa, edo horrelako bat sor liteke Ekialde Hurbileko gerra orokortuko balitz eta horrek hidrokarburoen prezioa igotzea eraginen balu.
Espainiako hipoteka-merkatuan tasa finkoko eta tasa aldakorreko hipoteken pisuen artean dagoen alde horrek, Europan gertatzen denaz bestelakoa den horrek, erakusten du, lehen esan dugun eran, erregulazio-arazo bat dagoela, eta, horren ondorioz, bankuen epe luzeko finantza-arriskuaren kudeaketa familien gain uzten dela zilegitasunik gabe. Izan ere, horrelako arriskuak kudeatzeko taxututa dauden ekonomia-erakundeak kreditu-erakundeak dira, eta ez familiak; baina hipoteka-araubide kaskarrak ahalbidetzen du kreditu-erakundeek azken batean familien gain uztea beren enpresa- eta sozietate-erantzukizunaren zati handi bat. Eta hori lortzen dute hipoteken merkaturatze neurrigabeko baten bidez, hori bi modutan eginez.
Lehenengo modua da bankuek nagusiki tasa aldakorreko hipotekak merkaturatzea prezio-tentsiorik edo deflaziorik gabeko aldietan; prezioak artifizialki baxuak izaten dira garai horietan, eta horrelako aldiak ugariagoak izaten dira inflazio-aldiak baino. Interes-tasa baxuek epe motzean familiengan eragiten duten “ilusio monetarioa”-z profitatzen dira kreditu-erakundeak, familiek ez baitute izaten epe luzeko haztapena egiten duen arrisku-departamenturik, bankuetan egoten direnen modukorik.
Bigarren modua da hipoteka-produktuak aukera-multzo mugatu eta ez oso garden batera murriztea, ez baita ezaguna hipoteka-eskaintza bakoitzerako eskatutako arrisku-profila. Hori horrela, mailegu-hartzaileak ezin du aukeratu edo negoziatu; ezarrita dauden baldintza jakin batzuk onartu besterik ezin du egin, eta kreditua onesten zaion arte “pairatu” egiten dituela ere esaten ahal da; pairatu, alde batetik, prozesuaren gardentasun-faltaren ondorioz, eta, beste batetik, bahitura ordaindu ostean salerosketa-kontratua gauzatzeko premia izaten duelako familiak. Jokabide hori oportunista da guztiz, kontuan hartuta “moneta sortzeko gaitasun”-aren emakida publikoaren pean jokatzen dutela bankuek. Ezen banku pribatuek kreditu bat eman ahal izateko ez dute behar inork bere aurrezkiak aurrez bankuan gordailutu izatea; izan ere, sektore publikoak kreditu-sorkuntzarako ahalmena eskuordetu die, egia bada ere prozesu horretan zenbait eskakizun bete behar dituztela, kaudimenarekin, likideziarekin eta erreserba-mailarekin lotutakoak.
Beraz, hipoteka-eskaintzekin lotutako arrisku-profilak gardentasunez adierazi beharko lirateke, eta horien interes-tasek ez lukete hain homogeneoak izan behar entitateen artean, banku bakoitzak eskakizun horien betetzeari dagokionez duen posizioaren erakusgarri. Orain kontrakoa gertatzen da: hipoteken interes-tasak oso antzekoak dira entitateen artean, eta erregulazio-eskakizunak kreditu-eskaintza doituz betetzen dira. Horren guztiaren ondorioz, bankuek hipoteka-interesen bidez lortzen dituzten diru-sarreren hazkunde ez-legitimoa gertatzen da , eta familien finantza-ezegonkortasuna areagotu egiten da.
Disfuntzionaltasun horien irtenbidea da elektrizitate-merkatuko esperientzia kopiatzea: kontsumitzaileek aukeratzen ahal dute merkatuko tarifa aldakorrak nahi dituzten ala egonkorragoak eta aurresangarriagoak diren tarifa arautuak nahi dituzten. Ohiko etxebizitza erosteko tasa finkoko hipoteka arautu bat sortzeko proposamenaren xedea da etxebizitza bat eskuratzeko aukera sendoa eta gardena ematea herritarrei, ziurgabetasun ekonomikoaren eragina arinduz eta interes-tasa egonkorra eta epe luzera aurresateko modukoa bermatuz, finantza-erakundeek beren mozkinak maximizatzeko duten interesetik askatua.
Hipoteka arautu horrekin batera, orobat, mailegu-hartzaileak gutxieneko arriskuko profila bete beharko luke hori lortu ahal izateko, eta profil horrek ziurtatuko luke hartzaileak baduela behar besteko kaudimena hipoteka ordaintzeko. Bistakoa denez, hipoteka arautu horrek ez ditu mugatzen kreditu-erakundeek egin nahi dituzten gainerako hipoteka-eskaintzak, baina erreferentzia bat finkatzen du, eta kreditu-erakundeak behartuta egonen lirateke erreferentzia hori eskaintzera ohiko etxebizitza erosteko zorpetze-eragiketa orotan. Horrez gainera, egungo hipotekadunek aukera izanen dute beren hipoteka-mailegua aurrerantzeko hipoteka arautuaz ordezteko.
Hipoteka arautuari lotutako arrisku-profila gutxienez bi eskakizun hauekin beteko litzateke:
❖ Lan-harreman egonkorra.
❖ Hipoteka-kuotaren gehi zorrengatiko interesen gehieneko muga, hipotekadunaren diru-sarrerekiko: % 40.
Araututako hipotekaren tasa finkoa 10 urterako altxor-bonuen bera izanen litzateke. Baliokidetasun hori gertatzen da, hain zuzen ere, erakunde batek hipoteka-kreditu bat ematen duenean bere gain hartzen duen arriskua nulua delako, berme bikoitza baitu: (1) ematen den bermearen balioak % 20an gainditzen du hipoteka-kredituaren zenbatekoa; eta (2) hipoteka-bermea pertsonala da Espainian; hau da, hipotekadunak bere errenta eta ondare guztiarekin erantzuten dio zorraren ordainketari, eta ez hipotekatutako etxebizitzaren balioarekin soilik. Ez dago ordainean ematerik, muturreko zaurgarritasuneko kasuetan izan ezik.
10 urterako bonuen ordainketa nabarmen handiagoa izan zen tasa aldakorreko hipoteka berrietan euroaren krisialdian ordaindutako interesa baino, garai hartan EBZk –bere aginpidea gainditurik– zor publikoaren arrisku-primak herrialde kideei doitze-politikak ezartzeko erabili zituelarik. Badirudi oso zaila dela egoera hori errepikatzea. 2024tik aurrera, aldiz, moneta-politikaren joera-aldaketarekin, bonua hipoteka aldakorrek 2022ko lehen hiruhilekora arte izandako interesaren azpitik kokatu da modu jarraituan; une horretan, pandemiari aurre egiteko zor publikoa areagotzearen ondorioz, haren kostuak tasa aldakorreko hipoteken kostua gainditu zuen. Alabaina, bonuaren ordainketa bat etorri da hipotekenarekin 2024tik aurrera.
Hori guztia dela-eta, honako erabaki-proposamen hau aurkezten dugu:
Nafarroako Parlamentuak Espainiako Gobernua premiatzen du diseinatu eta onetsi ditzan behar diren araugintzazko neurriak ohiko etxebizitza erosteko tasa finkoko hipoteka arautu bat sortu ahal izateko. Kreditu-erakunde guztiak egonen lirateke hori eskaintzera behartuta, interes-tasetan gertatzen diren gorabeherek familiengan duten eragina arintze aldera. Hipoteka horrek honako ezaugarri hauek izanen lituzke:
• Maileguaren xedea: ohiko etxebizitza erostea.
• Interes-tasak: 10 urterako altxor-bonuen jaulkipen-tasaren baliokidea, UTBa gutxienez % 1 izanik.
• Gehieneko epea: 360 hilabete (30 urte).
• Amortizazio-sistema: frantziarra edo alemaniarra.
• Hipoteka-maileguari lotutako zerbitzuak, gehienez: hipoteka-kuotak kobratzen diren kontuan helbideratzea nomina.
• Irekiera-komisioak edo aurrez kitatzeagatiko komisioak: komisiorik gabe.
• Kredituaren gehieneko muga, etxebizitzaren balioarekiko: % 80.
• Hipoteka arautuari lotutako arrisku-profila, lan-harreman egonkorrarekin lotutakoa, eta hipoteka-kuotaren gehi zorrengatiko gainerako interesen gehieneko muga hipotekadunaren diru-sarrerekiko: % 40.

